
http://www.ngkerk.org.za/noordkaap/nuus.asp

A. NOORD-KAAPLAND: GEBOUE KOMPLEKS (3) – DRIE GROOT KOLOSSE WORD VERWYDER – ’N HELE 45 TON

Een van die eerste opdragte was om 3 groot bloekombome uit te haal en verwyder. Dié bome het ’n groot gevaar ingehou vir Kestell kinderhuis – massiewe takke wat deur die wind afgeskeur kan word en op die geboue kan val.

Die slegste scenario... ’n boom word deur die wind omgewaai en val op die kinderhuis!

Onder leiding van mnr. Jannie van Zyl (ontwikkeling en bemarking Kinderhuis Noord-Kaapland) is tenders verkry om die bome af te saag. Niemand het hiervoor kans gesien nie – die risiko was net te groot!

In 2009 is mnr. Ronnie Brown van Wood Boy’z bereid om te tender. Hy kry spoedig die ere-titel “meester houtkapper”... Na baie gesukkel, saaglemme wat in die slag gebly het en duime vashou... dalk bloot dom astrantheid het Wood Boy’z die bome af. Al wat oorgebly het, was drie groot knoetse.

Máár die knoetse moet uit as die terrein maksimaal benut word. Wie anders, as Wood Boy’z word genader en in die eerste fase word die sy-wortels van die bome afgebreek. Die grond is egter baie hard en gou-gou (na ±1½ meter) kan die gereedskap, ’n trugrawer (“back-acter”) nie dieper, want die bekende Kimberley-dolomiet is soos ’n sement blad.

Wel, stoot die knoetse om met die trugrawer... maar die gereedskap is te lig. ’n Industriële kraan van 40 ton word ingeroep. Mnr. Jacques Maritz (vroeër van Prieska) van “Swift Crane” kom help en onder sy wakende oog word die knoetse een, twee, drie uitgetel... en van die baie toeskouers sê “... dit was nogal swift”.

Die ergste vrese is bewaarheid: die bome het net sywortels gehad wat nie die grond meer as ±1½ meter na benede kon indring nie – dit het net sywaarts gegroei. Dit is asof die “reuse” in blombakke gestaan het – hulle kon werklik enige tyd omgewaai word met katastrofiese gevolge. Indien dit sou gebeur sou groot gedeeltes van die geboue by die kinderhuis in puin gelê gewees het...

Die knoetse het ingeweeg op: 16 ton, 18.5 ton en die baba op 12 ton. Die vragmotor wat gereël is, is te klein en reëlings moet getref word vir ’n groter vragmotor. Dit is asof die groot kolosse nie wil verhuis... hulle is dan al soveel jare deel van die kinderhuis. Die “meester houtkapper” begin die jaarringe van een van die bome tel...

’n Spesiale vragmotor moes gereël word, ’n sogenaamde lae-bed vragmotor (“low-bed”) – die vragmotor kan eers oor ’n week kom help. Dan wag ons maar ’n week...

’n Week later daag die lae-bed vragmotor op en moet die industriële kraan weer laat kom word. Máár nou-ja die maatskappy se naam is “Swift”. Na ’n paar uur se duime vashou, meet en pas is die “drie groot kolosse opgelaai – ’n hele 45 ton”.

Vir artikel en meer foto’s klik op (3) Geboue kompleks – Drie groot kolosse word verwyder – ’n hele 45 ton
Indien skakel deur diensverskaffer of “vuurmuur” geblokkeer word kan die volgende adres gebruik word: [http://www.ngkerk.org.za/noordkaap/gemeentes_body.asp?gemeente_id=90]

Lees volgende week verder... “Die bouer begin met verbreek en bou...”

Terug na inhoud



B. PREDIKANTE IN NOORD-KAAPLAND: VBO KURSUS 19-21 APRIL 2010 TE PRO REGNO

[image: image4.bmp]’n Predikante kursus vind op 19-21 April 2010 te Pro Regno plaas. 

Die kursus handel oor: “Hoe om lidmate te help om hulle bediening in die gemeente te ontdek”.

Die aanbieders is drr. JF Marais en JJE Koornhof.

56 Predikante woon die kursus by (54 van Noord-Kaapland en 2 Vrystaters)

Die volgende sake is behandel en bespreek:

· Waar is ons gemeente tans in terme van die bediening van en deur lidmate?
· Waar is ekself tans binne die gemeentesisteem?

· Die ontwikkeling van ’n gemeentekultuur van gestuurdheid wat bediening[e] laat groei

· Bemagtigingsmodel

· Die bestuur van bedieninge: van beheer na bemagtig
· Sentrale kommissiebeheer en spontane bedieninge

· Netwerk se struktuur
· Befondsing van bedieninge

· Watter rol het ’n predikant in die bemagtiging van lidmate?
· Polariteit van predikant se bediening en gemeentelede se bediening
Terug na inhoud

NED. GEREF. KERK KIMBERLEY-WES VIER 60 JARIGE VERJAARSDAG

Die NG kerk Kimberley-Wes, het op 4 Mei 1950 van die Kimberley Moedergemeente afgestig om die sogenaamde Wes Einde gebied te bedien. Derhalwe word die gemeente dan vanjaar, 60 jaar oud en om die groot gebeurtenis te vier word ’n naweek vol aktiwiteite beplan.

Die naweek se feesvieringe word afgeskop met ’n Lofprysingsaand op 30 April 2010 om 19h00 in die gemeente saal.

Op Saterdag 1 Mei 2010 om 10h00 word die gemeente verjaardag in die vorm van ’n basaar gevier. Daar gaan lekker eetgoed te koop aangebied word – springkastele en speletjies spesiaal vir die kleingoed.

Speletjies en boeresport met lekker pryse om te wen, word vir die groter kinders en jongmense aangebied.

’n Spesiale erediens deur prof. Piet Strauss, moderator van die NG Kerk, vind op Sondag 2 Mei 2010 om 09h00 in die kerkgebou plaas, wat op 26 Maart 2010, 50 jaar oud was. Ds. Mossie Mostert, predikant in sinodale diens, sal die Ned. Geref. Kerk in Noord-Kaapland verteenwoordig. Ds. Phillip Gouws, plaaslike leraar, sal as gasheer optree.

Na die diens word tee en verjaarsdag koek geniet totdat middagete om 12:00 aangebied word.

’n Spesiale uitnodiging word aan al ons huidige, oud lidmate en oud leraars gerig om die aktiwiteite en erediens by te woon. 

Kontak asseblief die skriba by 053-861 2842 (alle ure)

(Mnr. Willie Olivier – Ned. Geref. Kerk Kimberley-Wes)

Terug na inhoud



D. DIE PIENK BOEKIE NR 89 – MAART 2010
Die 89 ste uitgawe van Die Pienk Boekie is tans by die drukpers. Dit sal eersdaags aan alle intekenaars gepos word.

Die Pienk Boekie is ook op die internet beskikbaar. Jy kan hier klik om Die Pienk Boekie op die webbladsy van die Ned. Geref. Kerk in Noord-Kaapland te lees.

Indien skakel deur diensverskaffer of “vuurmuur” geblokkeer word kan die volgende adres gebruik word: [http://www.ngkerk.org.za/noordkaap/nuus.asp]

Terug na inhoud



E. CHRISTELIKE AFHANKLIKHEIDSDIENS NOORD-KAAP

Twee maal per jaar kom die verskillende takke van die CAD in die Noord-Kaap bymekaar. Dan word daar gekuier en gemotiveer. Só het dit weer van 9 tot 11 April 2010 gebeur. Ekself (ds. Floris Avenant) en ouderling Hendrik Snyman van die NG Kerk Plooysburg was daar. ’n Paar dinge het ons opgeval:

· Die CAD opereer nou as ’n Artikel 21 Maatskappy.

· Dit wil ’n belangrike vennoot vir kerke en ander gemeenskapsorganisasies wees.

· Dit wil na aan die NG Kerk geposisioneer bly.

· Baie NG Kerk lidmate is lede van die CAD.

· Leierskap in die Noord-Kaap CAD word tot ’n baie hoë mate verskaf deur NG Kerk lidmate.

· ’n Bybelse waardesisteem word sterk deur die CAD Noord-Kaap gebiedskomitee bevorder.

· Die CAD is ernstig daarmee om in gemeenskappe diens te lewer oor kultuurgrense heen. Dit bring ’n kommunikasieuitdaging mee.

· Daar is erns om gesinne en ook die jeug te betrek.

· Erns word gemaak om eenheid en effektiwiteit in takke te bevorder.

· Daar bestaan groot behoefte aan groter betrokkenheid van predikante by takke.

Hierdie keer het ek en Hendrik as verteenwoordigers van die sinodale taakgroep gemeentediakonaat die gebiedskamp bygewoon. Die entoesiasme oor ons teenwoordigheid het opgeval. Hendrik is deur die CAD as adviserende lid op die Noord-Kaap gebiedskomitee aangewys.

Ons het net weer opnuut tot die besef gekom hoe belangrik die saak van soberheid in kerk en samelewing is. Diakonieë en gemeentes behoort baie spesifiek en dalk baie meer doelgerig daaraan aandag te gee. Volwassenes en die jeug behoort aandag hierin te ontvang. Veel meer as alkoholgebruik is ter sake. Wat ter sprake is, is ’n lewe van gehoorsaamheid en dissipline, gegrond in ons verlossing en gemotiveer deur die Heerskap van Christus. Die CAD is op talle plekke ’n vennoot vir die NG Kerk en andersom. Daar is ook groot dankbaarheid oor bydraes vanuit NG gemeentes, asook van die sinode van die Ned. Geref. Kerk in Noord-Kaapland.

’n Spesifieke behoefte is uitgespreek dat meer gemaak moet word van die biddag vir afhanklikes – vanjaar op 27 Junie 2010. En dan word die Nasionale konferensie DV. In 2012 in die Noord-Kaap gehou. Gebed word gevra. Beplanning het reeds begin.

(Ds. FP Avenant)
Terug na inhoud



F. NG MODERATORS: PASTORALE BRIEF AAN LIDMATE

Die 11 moderators van die NGK in SA en Namibië het die afgelope week vir drie dae te Wildernis vergader. Dit is ’n byeenkoms wat reeds die afgelope 17 jaar plaasvind op uitnodiging van ’n lidmaat en sakeman mnr. Anton le Roux. Die vergadering is van informele aard, maar daar word  indringend na van die werklikhede gekyk wat ons kerk en land in die gesig staar. Ruim tyd word ook vir gebed en bestudering van die Woord ingerig. 

Tydens die vergadering is gevoel dat die moderators graag die volgende pastorale skrywe aan lidmate wil rig:

1. As moderators het ons die afgelope tyd deeglik bewus geword van intense emosies wat in beide ons lidmate en mede-landgenote leef. Dit sluit emosies van seer, onsekerheid, bitterheid en selfs woede in. Genadiglik is ons ook bewus van hoop, die verlange na vrede en die begeerte om ’n positiewe verskil in die land te maak. Dit is ons innige gebed dat die kerk in hierdie dae al meer ’n instrument sal wees wat hierdie emosies hoor, verstaan en op sensitiewe wyse sal begelei ooreenkomstig die helende Evangelie van Jesus Christus. Hier kan ons ’n verskil maak.

2. Deeglik bewus van die sensitiewe en broos tye waarin ons leef, roep ons lidmate op tot ’n gees van verootmoediging en in die besonder ’n biddag op Sondag 9 Mei 2010 waar ons graag sal wil fokus op:

· Die opstandingshoop wat die Evangelie van Christus ons in hierdie dae bied

· Gebede om vrede

· ’n Geleentheid om weer na God te luister oor wat Hy van ons as kerk in die dae vra

· Gebede dat God werklik van die NGK ’n instrument van eenheid, geregtigheid en versoening in ons land sal maak.

3. Intussen roep ons alle lidmate op om juis in hierdie dae met konkrete dade van liefde en versoening na mede-landgenote uit te reik.

4. Ons wil lidmate aanmoedig om opnuut die aangesig van God op te soek in die verwagting dat Hy deur sy Heilige Gees aan ons innerlike krag en sterkte sal gee. Dit is ons oortuiging dat, terwyl die Heilige Gees nog altyd ’n sentrale deel van ons gereformeerde teologie uitgemaak het, ’n nuwe seisoen van vernuwing en lewe alleen moontlik is deur die genadige werking van die Heilige Gees in ons kerk en persoonlike lewens. Mag ons dus in hierdie dae opnuut op die Gees van Christus fokus.

5. Ons meen dat hierdie veral ’n tyd is om ook opnuut na mede-gelowiges in alle denominasies uit te reik. Ons is oortuig daarvan dat  eenheid onder Christen-gelowiges belangriker is as ooit. Dit het natuurlik ingrypende implikasies vir hoe ons teenoor mekaar optree en hoe ons oor mekaar praat. Mag die liefde van Christus in alle opsigte hier die heerskappy voer. Ons  glo onwrikbaar dat ons land in Christus ’n gelukkige toekoms het. Hierdie hoop wil ons leef en verkondig.

6. Graag bid ons hiermee die seën en genade van onse Here Jesus Christus af op ons lidmate, maar terselfdertyd ook op Afrika, die kontinent waar God ons geplaas het om te lewe en Hom te dien.

Prof Piet Strauss (Namens die Moderators van die11 sinodes van die NG Kerk) 

Tel 082 557 3414

E-pos: straussp@ufs.ac.za
Terug na inhoud



G. DIE VIGSHERDENKINGSONDAG IS VANJAAR OP 16 MEI 2010

Die Vigsherdenkingsondag is vanjaar op 16 Mei 2010. Die Vigsforum van die NG Kerkfamilie het riglyne voorberei vir gemeentes wat aan hierdie wêreldwye ekumeniese geleentheid wil deelneem. 

Klik hier vir die Riglyne vir Vigsherdenkingsondag 2010 saamgestel deur die Vigstaakgroep van die GKD van die NG Kerk (Wes- en Suid-Kaap) en die VG Kerk (Kaapland)
Indien skakel deur diensverskaffer of “vuurmuur” geblokkeer word kan die volgende adres gebruik word: [http://www.ngkerk.org.za/noordkaap/documents/inligtingstukke/Vigsherdinkingsondag%202010%20Vigstaakgroep%20riglyne.pdf]

Terug na inhoud



H. VAKATURE: MEDE-LERAARSPOS - NG KERK UITENHAGE-OOS

Gemeenteprofiel

Uitenhage-Oos is ’n groot plattelandse gemeente in die hartjie van die motorindustrie, geleë 35 km van Port Elizabeth. Ons is een van 5 gemeentes op die dorp wat die opdrag ontvang het om deur die Gees van God strome lewende water te wees vir die mense van die dorp. Die lidmaattal is 1783 belydende-en  374 dooplidmate.

Leraarsprofiel

· Entoesiastiese en meelewende leraar wie se lewe getuig van ’n lewende verhouding met God

· In die ouderdomsgroep onder 40 jaar met ten minste 7 jaar gemeente-ervaring

· Moet binne spanverband kan saamwerk met die ander leraar(s) van die gemeente en die ring
· Wye spektrum van bedieninge in gemeente kan hanteer

· Eggenote van leraar se betrokkenheid by gemeente ‘n aanbeveling

Vergoeding

· Traktement volgens sinodale skaal

· Gratis inwoning in pastorie

Aansoeke

Aansoeke moet vergesel wees van ‘n volledige CV wat ten minste die volgende insluit:

Kort beskrywing van u en u gesin

Bedieningsvisie, gawes, ondervinding

Name en kontakbesonderhede van twee referente

Sluitingsdatum vir aansoeke

31 Mei 2010

Kontakbesonderhede

Aansoek van CV per pos/e-pos

Die Gemeentebestuurder

Posbus 3002, Riebeeckhoogte, Uitenhage 6231

ngkuitenhageoos.kassier@telkomsa.net
Telefoon 041 9227179

Faks: 086 569 8320

Navrae

Me S Rudman

Terug na inhoud



I. HANDVES VIR GODSDIENSREGTE: VORDERINGSVERSLAG
In hierdie skrywe dui prof. Pieter Coertzen aan welke vorderings met die Handves vir Godsdiensregte gemaak word.

Indien skakel deur diensverskaffer of “vuurmuur” geblokkeer word kan die volgende adres gebruik word [http://www.ngkerk.org.za/noordkaap/documents/inligtingstukke/ProgRep6AprilVERS6%200%20-%20April%202010.pdf]
Prof Pieter Coertzen reageer as volg oor die nodigheid/noodsaaklikheid al dan nie van ’n Handves vir godsdiensregte:

Die reg op godsdiensvryheid was nog altyd in Suid-Afrika erken, selfs voordat ons ’n Handves van Regte in ons Grondwet gehad het. Daarom word daar al vir honderde jare meerdere godsdienste in ons land aangetref. Die reg op godsdiensvryheid word nou weer in artikel 15 van die Grondwet erken. Die doel van die Handves oor Godsdiensregte en -Vryhede wat ons nou voorstel, is om meer volledig uit te spel wat die reg op godsdiensvryheid alles insluit, sodat dit by wet deur die Parlement erken en vasgelê kan word. Daardeur wil ons verseker dat godsdiensvryheid behoorlik beskerm en die verhouding tussen godsdiens en die staat op 'n gesonde voet geplaas word. Ons is van mening dat dit die beste manier is om godsdiensvryheid op die lange duur effektief te beskerm.

Die bedoeling van die voorgestelde Handves is dus hoegenaamd nie om enige godsdiens aan ’n ander gelyk te stel nie, maar om vir die ondersteuners van elke godsdiens die ruimte te verseker om hulle godsdiens in vrede en veiligheid te beoefen -- ook die ruimte aan Christene om ander daarvan te oortuig dat wat ons glo, die enigste waarheid is. Maar die Handves wil verseker dat niemand oor sy of haar godsdiens onderdruk of geminag sal word nie, en dat niemand sy of haar godsdiens op ’n ander mag afdwing nie. Terwyl ons as Christene dus glo dat ons geloofsoortuigings die enigste waarheid verteenwoordig, kom ons ook Jesus se opdrag na om aan ander te doen soos ons aan onsself gedoen wil hê (Mat 7:12: “Alles wat julle wil he die mense aan julle moet doen, moet julle ook aan hulle doen”). Ons gun vir onsself die ruimte om ons geloof vrylik te beoefen, en daarom gun ons dit ook aan ander. Ons kan Islam tog nie uit die Handves uitskryf omdat ons van hulle verskil nie. Dit sou strydig met godsdiensvryheid wees. Hierdie lyk na die enigste sinvolle manier waarop die owerheid meerdere godsdienste kan erken en in vrede kan laat saambestaan.

Die Handves skep egter uitdruklik die reg vir elke godsdiens (of individu) om hulle godsdienstige oortuigings met mense van ander oortuigings te deel.

(Prof Pieter Coertzen)

Terug na inhoud



Vriendelike groete

Mossie Mostert

Besoek ons webblad
Staak asb versending van Noord-Kaapland eNuus
/

Jaargang 2, Uitgawe 14, 22 April 2010








Noord-Kaapland eNuus





Saam luister ons na die Woord van die Here en loop só saam op die pad dat ons ons roeping ontdek en mekaar moed en hoop gee om dit uit te leef





NED GEREF KERK in Noord-Kaapland





Die Here is my Herder

